
Nota explicativa acordo de autorización do inicio da tramitación do  anteproxecto de Decreto

polo  que  se  regula  o  informe  de  avaliación  dos  edificios  e  se  crea  o  seu  rexistro  na

Comunidade Autónoma de Galicia

1.- Antecedentes

No ano 2015, en cumprimento da Lei 8/2013, do 26 de xuño, de rehabilitación, rexeneración e

renovación urbanas, iniciouse a tramitación dun decreto para regular o informe de avaliación

dos edificios na Comunidade Autónoma de Galicia e crear o seu rexistro co obxectivo de recoller

a información xerada por estes informes en Galicia. 

A  tramitación quedou en suspenso tras  a  Sentencia  5/2016,  do  21 de xaneiro,  do  Tribunal

Constitucional, que declarou inconstitucional a regulación das inspeccións técnicas que contiña

o Real Decreto-ley 8/2011 establecendo expresamente que: 

“La  Ley  8/2013,  de  Rehabilitación,  Regeneración  y  Renovación  Urbanas,  que  deroga  los

preceptos referidos, establece el Informe de Evaluación de Edificios, partiendo de la regulación

establecida por el Real Decreto-ley 8/2011, de 1 de julio, pero buscando, como se explica en su

Preámbulo, superar algunas de sus insuficiencias. Entre ellas, la que lo identificaba plenamente

con la Inspección Técnica de Edificios regulada por las Comunidades Autónomas y por algunos

Ayuntamientos. El contenido de esta regulación de la Ley 8/2013, sobre el Informe de Evaluación

de Edificios ha pasado a incorporarse al actual TRLSRU, aprobado por Real Decreto Legislativo

7/2015 (arts. 29 y 30 y disposición transitoria segunda).”

Esta Sentenza aconsellou por prudencia suspender a tramitación do anteproxecto de decreto á

espera de que se ditase Sentencia sobre o recurso de inconstitucionalidade presentado contra a

regulación do Informe de Avaliación dos Edificios contida na lei 8/2013, do 26 de xuño. Como

era de esperar, a Sentencia do Tribunal Constitucional 143/2017, do 14 de decembro, declarou

inconstitucional  esta  regulación  por  incidir  no  ámbito  competencial  das  Comunidades

Autónomas.

2. Lei 1/2019, de 22 de abril, de rehabilitación e de rexeneración e renovación urbanas de

Galicia

A Lei  1/2019,  de 22 de abril,  de  rehabilitación e  de rexeneración e renovación urbanas  de

Galicia, deu resposta á situación creada tras esta sentenza, regulando o informe de avaliación

dos edificios no capítulo II do seu Título Preliminar, concretamente o seu concepto, contido,

obrigatoriedade,  vixencia  e  periodicidade,  a  capacitación  para  subscribilo  e  o  mandato  de

creación dun rexistro para a inscrición destes informes que será de utilidade para as políticas

autonómicas de vivenda, así como para a labor da Administración municipal. 

Dado o tempo transcorrido e os cambios normativos,  enténdese que o máis conveniente é

iniciar novamente a tramitación dun decreto autonómico que regule este informe e cree o seu

rexistro en Galicia.

O informe de avaliación do edificio (IAE) é un instrumento que acredita a situación en que se

atopa un edificio en relación co seu estado de conservación, co cumprimento da normativa

vixente sobre accesibilidade e co seu grao de eficiencia enerxética. Corresponde aos concellos

velar polo cumprimento da obriga de redactar os informes de avaliación dos edificios.

O  informe  de  avaliación  do  edificio  identificará  o  edificio  con  expresión  da  súa  referencia

catastral e a súa identificación rexistral a través do Código rexistral único (CRU), ao que se refire

o artigo 9 da Lei hipotecaria, e conterá, como mínimo, a seguinte información:

a) A avaliación do estado de conservación do edificio,

b)  A  avaliación  das  condicións  básicas  de  accesibilidade  universal  e  non-discriminación  das

persoas con discapacidade para o acceso e a utilización do edificio,

c) A certificación da eficiencia enerxética do edificio,

d) Nos edificios catalogados e declarados bens de interese cultural (BIC), a avaliación do estado

de  conservación  dos  elementos  merecentes  de  protección  cultural  de  acordo  coas

determinacións do catálogo, a declaración do ben como de interese cultural ou as normas que

determinen a súa protección.

e) A avaliación de calquera outra condición básica da edificación que se determine de xeito

regulamentario.

Regulamentariamente determinarase o contido detallado, a estrutura, o alcance e os efectos

derivados dos informes de avaliación dos edificios.

Están obrigadas a dispoñer do informe de avaliación do edificio as persoas propietarias únicas

de  edificios,  as  comunidades  de  propietarios  e  propietarias  ou  as  agrupacións  de

comunidades de propietarios e propietarias de edificios que se atopen nalgunha das seguintes

situacións:

a) Os edificios de uso residencial de vivenda colectiva cunha antigüidade de máis de cincuenta

anos, agás que a normativa municipal estableza unha antigüidade inferior.

b) O resto dos edificios cando así o determine a normativa municipal, que poderá establecer

especialidades  de  aplicación  do  citado  informe  en  función  da  súa  situación,  antigüidade,

tipoloxía ou uso predominante.

O  informe de  avaliación  do edificio  deberá  presentarse  no concello  en  que  está  situado o

inmoble e incorporarse ao libro do edificio. 

O incumprimento da  obriga  terá  a  consideración  de infracción  urbanística co carácter  e  as

consecuencias que atribúa a Lei 2/2016, do 10 de febreiro, do solo de Galicia.

O  informe  de  avaliación  do  edificio  terá  unha  vixencia  de  dez  anos  desde  a  data  da  súa

elaboración. Os concellos poderán establecer unha vixencia menor mediante unha ordenanza

municipal. 

A Administración da Comunidade Autónoma creará un Rexistro de Informes de Avaliación de

Edificios, no cal  os concellos deberán rexistrar os informes que se presenten no seu termo

municipal.

A consellaría competente en materia de vivenda poñerá á disposición gratuíta dos concellos

unha aplicación informática na que rexistrar os ditos informes.

A Lei  1/2019,  de 22 de abril,  de  rehabilitación e  de rexeneración e renovación urbanas  de

Galicia,  tamén modificou o art.  137  da  Lei  2/2016,  do 10 de febreiro,  do  solo  de Galicia,

incluíndo,  como infracción leve,  o  incumprimento do deber  de cubrir  en tempo e  forma o

informe de avaliación dos edificios.

A esta infracción pode corresponderlle unha sanción de 300 a 6.000 €.   

